
СЫН ECIМДІ ТУРА ТОЛЫҚТАУЫШТЫҢ КЕЙБІР ЖАСАЛУ ЖОЛДАРЫ

 Сын есімдердің синтаксистік қызметі, оның ішінде тура толықтауыш қызметінде  жұмсалуы  туралы айтылады.  Жалпы сын есімдер тура толықтауыш қызметіде жұмсалғанда сапалық та, қатыстық та түрлері қатысады. Олардың байланысатын сөздері әрі етістік, әрі ортақ басыңқылы баяндауыштар болады. Бұрын сын есімдердің тура толықтауыш қызметінде тек жалғаулы болып  жұмсалуы ғана айтылса, бұл мақалада табыс жалғауының түсіріліп айтылуыда кездеседі. Сын есімдердің болуы күрделі түрде де толықтауыш қызметінде жұмсалуы қарастырылған.

Кілт сөздер: тура толықтауыш, синтаксистік қызмет, сын есімдер, сапалық, қатыстық.

Сын есімдердің синтаксистік қызметі, оның ішінде  тура толықтауыш қызметінде  жұмсалуы морфологиялық та, синтаксистік еңбектерде беріліуі өте көп емес. Дегенмен салыстыра айту  үшін біз қазақ тіл  біліміндегі оның берілу  жолдарын  көрсетпекпіз.

А. Байтұрсынов зат eciм сияқты сын есімдердің де толықтауыш
болуын алғаш рет айтты. Онда автор сын есімдер тек жалғаулы
күйде ғана толықтауыш болатынын ескертіп: Күштіден істі-озды -
- сөйлемі арқылы күштіден қатыстық сын есімінің шығыс жалғауда   келуі   арқылы   жасалуын көрсеткен болатын[1;280]. Әрине автор барлық толықтауыш туралы айтпағанымен дәл мына сөйлемі арқылы оның табиғатын дұрыс тұжырымдайды. Осылайша сын есімнен толықтауыштың жасалуына бір-aқ сөйлем берілуінен тура  толықтауышты арнайы керсетпегенін байқаймыз. Проф. С.Аманжолов толықтауыштың жасалуында зат ecім,  сын есім, есімдік, есімше сөз таптарын қысқаша атап өтеді [2, 77]. Автор    сын    есімнің   де толықтауыш болатынын ескерте келіп, мына мысалды келтіреді:

Өлең сөздің патшасы,сөз сарасы, 

Қиыннан қиыстырар ер данасы,

Тілге жеңіл,жүрекке жылы тиіп,

Теп-тегіс жұмыр келсін айналасы (Абай) [2, 77] 
Осы   мысалдың ішінде қиыннан сын есімінен толықтауыш жасалады деген пікірі болады деп қабылдадық. Сондай-ақ автордың мектеп грамматикасында"Ескіге жаңа өлшеуін"- деген бір-ақ сөйлемі арқылы сын есімнің заттанып барып толықтауыш жасалатынын көрсеткенімен жалпы сын есімнің тура толықтауыш қызметінде жұмсалуы туралы сөз қозғамайды .

Проф. М.Балақаев тура толықтауыштың сын есімнен болатынын мына мысалдар арқылы көрсеткен: Жақсыны көрмек үшін. Үлкенді сыйла [3, 129]. Автордың мектеп грамматикасындағы пікірі кейінгі ғылыми еңбектерінде толықтырыла түскенін байқаймыз. Автордың мына берген мысалдарын талдасақ:

Жақсыны көрмек үшін (Мақал).
Ащы мен тұщыны татқан білер (Мақал).
 Осы жерде автор сын есімді тура толықтауыш үнемі  жалғаулы болады дейді Егер олардың жалғауы түсіріліп айтылса анықтауыш сөйлем мүшесіне ауысады деп біледі. Бұған қарағанда автор сын еімдер табыс жалғауында үнемі жалғаулы болады деген пікірде болды .

Проф. Р.Әмір тура толықтауыштың сын есімнен жасалатынын және ондай кезде олардың үнемі жалғаулы болатынын дұрыс көрсеткен [4, 152].    

  Қазақ тілі оқулықтары бойынша шолу жасағанымызда сын есімдердің толықтауыш, оның ішінде тура толықтауыш болуы туралы пікірлерден оның көптеген мәселелері нақты көрініс тапты деп айта алмаймыз. Өйткені онда, біріншіден, бір-бір  мысал беріп өтсе, екіншіден, көп мысалдар қайталанып беріледі. Оның үстіне сын есімнің тек сапалық түрінен ғана мысалдар алынған. Ал біздіңше сын есімдердің тура толықтауыш болуын мына бағытта қарастыру орынды сияқты.

Сын есімнің, біріншіден, толықтауыш, оның ішінде тура толықтауыш болуы туралы қазақ тіліндегі пікірлер төңірегінде мынаны айтуға болады.

1) Сын есімнің тура толықтауыш қызметіндегі бұл фактілер жеткіліксіз.

2) Ол еңбектерде барлығы да көбіне бipep мысал төңірегінде сөз етеді.

3) Сын есімдердің ішкі ерекшеліктері еленбейді.  

4) Табыс жалғаулы сын есімдердің тек жалғаулы болуы ғана сөз болады. 

5) Табыс жалғаулы сын есімді меңгеретін сөз таптарынан көбіне етістік қана айтылады. 

Енді сын есімдердің тура толықтауыш болу жолдарын керсетелік.

Шөптен бетер жасылын,

Жасылының  асылын,

Тобылғыдан күреңін, 

Таңдап - талғап реңін, 


Kөміp тектес қарасын,

Қарасының жаңасын,

Қардан әппақ аппағын,

Жер бетінен тапқанын,

Көз талмайтын көруге

Аспан түсті көгін де,

Қаннан қызыл қанығын

Ең қымбатын бәрінің

Сарғалдақтай сарысын,

Сұлулықтың сәні үшін

Сан бояуды жиыпты

(М.Әлімбаев)

Осы өлеңнің өзінде бір ғана жиыпты сабақты етістігімен сын есімнің еркін байланыста жұмсалғанын байқадық. Сонда:

жасылын жиыпты,

асылын жиыпты,

күреңін жиыпты,

қарасын жиыпты,

жаңасын жиыпты,

аппағын жиыпты,

көгін де жиыпты,

сарысын    жиыпты.        

Осы бірыңғай тура толықтауыштар түсін (жасыл,   күрең,   қара,    сары   т.б.) және сапасының негізінде сабақты етістікпен байланысып,саралау мағынасында жұмсалған.

    Осындағы сын есімді тура толықтауыштың барлығы да тәуелденіп барып табыс септігінде келген.

Жақсы катын жігіттің, 

Адам қылар жаманын (М. Сералин).

Жақсыны көрмек үшін (мақал). Сөйлемдеріндегі жаман, жақсы сын есімдері адам зат есімінің орнына жұмсала келе тура объектіні білдіреді. Осы тура толықтауыштардың  меңгеретін сөздері әртүрлі. Жаман тура толықтауышының байланысатын сөзі етістік емес, адам қылар зат eciм мен көмекші етістікті  құрама баяндауыш. Екінші сөйлемдегі жақсы тура толықтауышы көрмек үшін  негізгі етістік  пен шылаудың түйдектелуі арқылы жасалған.. Сонда көр етістігі нені көрді? сияқты сабақты етістікпен байланысқан. Бұған қарағанда табыс жалғаулы сын есімді тура толықтауышты құрама және салт етістікті баяндауыштар меңгереді деп білеміз. Ондай кезде сапалық та, қатыстық та сын есімдер қатысады. Не қылыппын бұларға! Далада қалған керексізін алғаным ба (М.Әуезов). Осы сөйлеміндегі тура толықтауыш -сыз,-сіз жұрнағы арқылы керек модаль сөзінен  жасалып, ол да тура объектіні  білдіреді. Әрине бұл сөйлемде –сыз,-сіз жұрнағы арқылы болымсыздық мағынаға ие болғанымен, түбінде онда керексіз затын алғандығы мәлім болып тұр. Осы сияқты: Оңбағанды босатасың, жазықсызды жазалайсың, а! (О.Бөкеев).   Осындағы жазықсыз қатыстық сын  есімі арқылы  адамды жазалайсың  дегендей тура объектіні білдірген.

Әуелде ешбір сөзді қалт жібермей, қажеттісін де, қажетсізін де қағып алып, ыңғайына орай, бірде орысша, бірде ноғай- татар -қазақша тәржімалап отырды (М.Мағауин). Осындағы  қағып алу сабақты етістігі кейде бірыңғай түрде келген -ты,-тi, -сыз,-сіз жұрнақты табыс жалғаулы қатыстық сын есімдерін де меңгереді. Осы мағынада мынадай сөйлемді қосуға болады. Ол – жаза, кінәліні жазалау (Т.Нұртазин). Бағалау мағынасында мына сын есімді тура толықтауыштар айту, мақтау етістіктерімен байланыста жұмсалады.

Ақыл айтсам дұрысын,

Осы қай тұрысың? (А.Тоқмағамбетов).

Жақсыны  мақтасаң - сақтанады,

Жаманды мақтасаң - қомданады (мақал).

Дұрысын айтқан бидай ма, каңбақ па?

Оны өздерің  салмақта (А.Тоқмағамбетов).

-Кейде табыс жалғаулы сын есімдер тындыру етістігімен байланысып қимылдың салмактық  мәнін білдіреді. Тындырады істің ол, жеңілін де, ауырын да (М.Әлімбаев). Иманы бар деуге тыйылымы жоқ, тақлиди иманы бар деуге беріктігі жок, я алдағанда, я азғырғанда, я бip пайдаланғанға қарап, ақты қара деп, қараны ақ деп, я өтірікті шын деп ант ететұғын кісіні не дейміз ( Абай). Олар өздерінің теріс қылығын түгелімен ақ деп дәлелдейді, ақты қара, қараны ақ дейді (Ә. Нұршайықов). Мен ақ едім, сен қара едің, ақты қаралап, қараны ақ дегенің не? (Бөлтірік шешен). Осы сөйлемдердегі ақты, қараны тура толықтауышының байланысатын сөздері антоним ретінде берілген. Кейде тұрақты тіркес іспетті қалай болғанда да түсті білдіретін сын есімдерді түсті білдіретін сын есімдер өздеріне түйдектелген көмекші етістіктер арқылы меңгерген.. Сонда қара деп, ақ деп, қара дeйдi, ақ дeйдi меңгеретін сөздері құрама баяндауыштар. Керісінше соңғы сөйлемнің  баяндауышын қаралау етістігі меңгерген. Сонда осындай антонимдік түсті білдіретін әpi кұрама баяндауыштар, әpi етістікті баяндауыштармен байланыстағы сын есімді тура толықтауыш әсерлеу мағынасында жұмсалады.

-Асау, жасау, жеңу, қосу сияқты сабақты етістіктер табыс жалғаулы ескі, жаңа, алыс, аз, көп сапалық сын есімдерін меңгеріп,біріктіру,мөлшер мағыналарында жұмсалады. Уакыт ескіні аңсайды, жаңаны жасайды (Жұлдыз). Азды көпке қосып баға ма, көпті азға қосып баға ма өзі біледі              (К. Мырза). Бұрқыраған ақшыл тозаң алысты көзден жасырған (Т. Ақтанов).  Басқа талайды да жеңгенмін (М. Жұмабаев).

-Кейде табыс жалғаулы қатыстық сын есімдерді түсipy етістігі меңгеріп іс-әрекеттің орнын да білдіреді. Сыртта аударылып -төңкеріліп, аспандағыны жерге түсіріп жердегіні аспанға шығарып тулаған қатыгез өмірдің барын, содан туған қатал заңның барын ұмытатын (Т. Әсемкұлов).

Жалпы сын eciм септелмейтін не септелген кезде де заттық есімді де, етістікті де сөз тіркесінде негізінде қабыса байланысқан сөз тіркестерін кұрап, пысықтауыштық қатынаста жұмсалады. Бірақ сын есімдерде кейде мынадай да ерекшелік кездесіп қалады. Қылымсығанда (қыз-келіншектер) қызыл киeдi, жарамсақтанғанда жасыл киeдi (Сөз атасы). Осы сөйлемде: қызыл киeдi, жасыл киeдi - сияқты сын eciм мен етістіктің байланысы орын алған. Осы сөйлемнің баяндауыштары    киeдi сабақты    етістігі.     Бастауышы    қыз-келіншектер. Екі сөйлемге де ортақ бастауыш. Бip қарағанда қызыл киeдi, жасыл киeдi дегенде қызыл, жасыл қабыса байланысып, пысықтауыштық қатыста тұрғандай болғанымен, бipaқ бұл жерде тура толықтауыш. Яғни:

              Қызыл киеді,

              жасыл киeдi - деп айту орынды.
Өйткені осы уақытқа дейін түстi білдіретін сын eciмдер етістікпен  қабыса байланыспайды деген пікір де болды. Сонда сын есімдер (қызыл, жасыл) дәл осы сөйлемдерде табыс септігі түсіріліп айтылған деу орынды. Олай болса сын есімдердің де шінара табыс жалғауының түсірілуі арқылы олар да тура толықтауыш бола алатынын білдік. Жоғарыда М. Балақаевтың сын eciмдepдe егер табыс жалғауы түсіріліп айтылса, олар онда анықтауыштық қатынаста жұмсалады деген пікірі де болған.Бірақ сын есімдердегі табыс жалғауының түсірілуі дәл осы сөйлемдегі тіркеске келе бермейді. Алайда табыс жалғауының түсіріліп айтылуы пысықтауыштық қатынаспен ұксас болғанымен, оларды бәрiбip толыктауыш деп білеміз.

-Сын есімдер тура толықтауыш қызметінде үнемі дара түрде жұмсалып қоймай, олар күрделі түрде де жұмсала береді. Бізге жеңісті көксегенде, сен тимесең мен тимен демей, адамдардың ақ-қарасын ажыратып, сатқындарды ақиқаттың сотына тарту ушін көксеген шығармыз (О. Бөкеев). Шыдамның да шегі бар, тек сеніп көріңдер, ақ-қарасын ажыратып берейін, бірақ қорлауы мен қорқытуды қойғызсын. Осы сөйлемдерде ақ-қарасын, ақ-қарамды қарама-қарсы мәнді сын есімдері тура толықтауыш қызметінде жұмсалған. Әрине бұл жерде ақ-қарасын тура толықтауышы III жақта тәуелденіп барып табыс септігінде келсе, екінші ақ-қарамды I жақта келуі арқылы тура толықтауыш жасалған. Ақ-қара сын есімдері былайша алғанда тұрақты тіркесте ме деген ой келеді. Біздіңше тұрақты тіркестердің көлемі екі не одан да көп сөзден болатындығын ескерсек бұл сөздерді осы қалпында қосарланған сын есімдер деп түсінгеніміз жөн.

-Сын есімдер тек дара түрінде ғана емес, күрделі түрде де тура толықтауыш қызметінде жұмсалады. Бірақ дара сын есімдерге қарағанда күрделі сын есімді тура толықтауыш әлдеқайда аз.Кекілінің астында танадай ғана төбелі бар күрең бестісін жайтаң қаққызып, бұрынырақ жеткен балаң жігіт үлкендерге сондайдан дауыстап сәлем береді (Қ.Жұмаділов). —Туу, мынау неткен кез жетпес бетпақ еді? - деп, құла бестіні қамшымен бip салды да желіп кетті (М.Әуезов). Қыстаубайдың ала аяқ торысын да, Қазболаттың ауыл арасындағы жарысқа түсіп жүретін бәкене бойлы жүйрік көк тайын да әкетті (Т.Әсемкұлов). Тұрлыбай маған өзінің жорға күреңін мінгізді (И.Жақанов). Осы сөйлемдерде: күрең бecтi, құла бecтi - сапалық сын eciм мен қатыстық сын eciмi: ала аяқ, торы, жорға күрең сапалық сын eciмдepi көлемінде екі кейде үш сөзден келіп табыс жалғауында тұруы арқылы күрделі тура толықтауыш жасалған. Ондай күрделі сын есімді тура толықтауы көбіне мал түрін көрсетеді.

Жоғарыда біз сын есімдердің дара және күрделі түрде тура толықтауыш болуын көрсеттік. Әрине сын есімдердің дара түрде тура толықтауыш болуы онша талас тудырмаса керек.Күрделі сын есімді тура толықтауыш 2-3 сыңардан келгенімен,оның әрбір сөзі сын есім болуы тиіс.

-Сын есімді күрделі тура толықтауыштың жасалуында күрделі сын есімдерден болмағанымен, негізгі сыңары табыс жалғаулы сын есім болып келеді де, кейде сол сын есімнің алдында тұрып та онымен түйдектеліп, күрделі тура толықтауыш жасалады. 

В статье рассматривается синтаксичекая функция имен прилагательных, в особенности в функции прямого дополнения. 
In the article syntactic function of adjectives, in particular as a direct object is considered. 

